
酬陳伯孺春日見訪之作

五君詠

作者：徐熥　明

赴京道中寄惟起惟揚二弟

本作品收錄於《幔亭集 (四庫全書本)/卷02》和《幔亭集/卷02》

陳汝大

汝大長者流，涉世嗟不偶。

��牝有精詣，黃庭能自守。

混迹居泥途，飄然出塵垢。

作賦餘萬言，讀書窮二酉。

振響主詞盟，伊余忝其後。

非博生前名，所志在不朽。

陳汝翔

汝翔好竒古，遯跡在柯嶼。

詞藻何離離，才情尤楚楚。

能追正始音，不作齊梁語。

臭味既已同，素心自相許。

睽乖勞我思，山中正延佇。

陳平夫

平夫貌不揚，意氣何卓犖。

恥抱齊門竽，甘作荆山璞。

詩解匡生頤，談折充宗角。

一飲動百巡，賢聖分清濁。

古道信寡諧，正音久遼邈。

努力崇令名，典籍有先覺。

陳伯孺

伯孺秉異姿，弱冠冨經籍。

拓落守太��，異同辨堅白。

作賦已馳名，耽竒自成癖。

丹青發妙賞，磊磊生泉石。

把臂結詞盟，㣲悰永無斁。

陳幼孺

薦夫意氣豪，逢人作白眼。

��心契道詮，矢志稽墳典。

伯仲既齊名，君才良不忝。

大雅久沉淪，俯仰知音鮮。

凌厲向詞壇，片語人矜善。

結志在千秋，令名爾當勉。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

